Plymio/Deifio
Wedyn rhoddodd orchymyn i'r rhai oedd yn gallu nofio i neidio i'r dŵr a cheisio cyrraedd y lan. (Actau 27:43)

(Adnoddau: Arms Bands/Rubber ring neu ffloat; goggles, cap nofio...offer nofio o unrhyw fath, llun o Tom Daley).
Sleid 1: Sleid wag (ddu) er mwyn hwyluso cychwyn y cyflwyniad.

Faint ohonoch chi sy’n gallu nofio? 
Faint ohonoch chi’n sy’n cael, neu wedi cael, gwersi nofio?

(Dangoswch yr offer a gofynnwch gwestiynau amdanyn nhw)

Pwy sy’n gwybod be ydy hwn? Pam dyn ni’n ei ddefnyddio? (ac yn y blaen).
Mae yna fachgen reit enwog o Loegr o’r enw Tom Daley, a dydi o ddim angen dim un o’r pethau yma. Er ei fod o’n treulio llawer o’i amser yn y pwll nofio dydi o ddim yn defnyddio goggles na het nofio. Oes na rywun yn gwybod pam?

Plymio/Deifio mae Tom Daley’n wneud. Mae o’n dringo i fyny ysgol uchel ac yn neidio i mewn i’r pwll nofio o uchder. Pa mor uchel?
Sleid 2 : cliciwch ar y sleid ddwywaith, unwaith i amlygu’r platfform ac eilwaith i ddangos y plymiwr.
Sleid 3: Llun Platfform 10m a dyn yn plymio. 

Nid 1m, nid 2m ond 10m (cymharwch gyda uchder yr ystafell – llawer uwch na ystafell gyffredin). Mae Tom Daley yn neidio oddi ar blatfform 10m o uchder – dw i ddim yn siŵr iawn os byddwn i’n medru gwneud hynna! Dw i’n meddwl y byddai gen i ofn.

Ond mae Tom yn neidio o uchder o 10m i mewn i bwll nofio oddi tano. Beth am neidio i mewn i fôr ffyrnig a’r gwynt yn chwythu a’r tonnau’n uchel? Dyma’n union roedd rhaid i rai dynion ei wneud pan oedden nhw yng nghanol storm fawr ar y môr – gwrandewch ar y stori: 
Sleid 4: Llun o storm ar y môr.

Y storm 

 Yn sydyn dyma gorwynt cryf yn chwythu a cafodd y llong ei dal yn y storm. Roedd hi'n amhosib hwylio yn erbyn y gwynt.  Roedd y llong wedi ei churo cymaint gan y storm nes i ni orfod dechrau taflu'r cargo i'r môr y diwrnod wedyn. Dyma'r storm yn para'n ffyrnig am ddyddiau lawer, a doedd dim sôn am haul na'r sêr. Erbyn hynny roedd pawb yn meddwl ei bod hi ar ben arnon ni. 

Roedd y dynion ar y llong yn meddwl eu bod nhw am foddi – heblaw am un dyn, dyma fo’n codi ar ei draed a dweud,

Codwch eich calonnau — does neb yn mynd i farw, er ein bod ni'n mynd i golli'r llong. Safodd angel Duw wrth fy ymyl i neithiwr — sef y Duw biau fi; yr un dw i'n ei wasanaethu.  A dyma ddwedodd, ‘Paid bod ag ofn, Paul. Mae'n rhaid i ti sefyll dy brawf o flaen Cesar. Ac mae Duw'n garedig yn mynd i arbed bywydau pawb arall sydd ar y llong.’  Felly codwch eich calonnau! Dw i'n credu fod popeth yn mynd i ddigwydd yn union fel mae Duw wedi dweud wrtho i.  

Roedd Paul yn credu y byddai pawb ar y llong yn saff am fod Duw hefo cynllun arbennig ar gyfer ei fywyd o. 

Be ddigwyddodd tybed?

Dyma’r llong yn dechrau dryllio wrth i'r tonnau gwyllt hyrddio yn erbyn y llong.  Roedd y milwyr eisiau lladd y carcharorion rhag iddyn nhw nofio i ffwrdd a dianc, ond rhwystrodd y pennaeth nhw rhag gwneud hynny am ei fod eisiau i Paul gael byw. Wedyn rhoddodd orchymyn i'r rhai oedd yn gallu nofio i neidio i'r dŵr a cheisio cyrraedd y lan. 
Roedd rhaid i’r dynion neidio i mewn i’r mor ffyrnig a cheisio nofio at y traeth! Dyna beth anodd i wneud – plymio/deifio i mewn i donnau gwyllt y môr ffyrnig!

Ond, mae’r Beibl yn dweud fod pawb – pob un wan jac – wedi cyrraedd y tir yn saff yn union fel roedd Paul, ffrind Iesu, wedi dweud. 

Roedd Paul wedi dweud wrthyn nhw i godi eu calonnau, ac i beidio bod ofn.  Roedd Paul wedi trystio Duw, ac wedi credu ei fod o am fod yn saff yn y môr, a dyna pam roedd ganddo fo’r ‘guts’/digon o ddewrder i neidio i mewn i ganol y tonnau gwyllt.
Gweddi: Gweddi’r Arglwydd... Ein Tad,
Neu

Gweddïwn: Ein Tad, helpa ni i dy drystio di fel roedd Paul yn gwneud. Roedd o’n credu dy air di ac yn fodlon neidio i’r môr am dy fod ti wedi dweud y byddai pawb ar y cwch yn cael eu cadw’n saff. Diolchwn dy fod ti’n Dduw sydd bob amser yn dweud y gwir a bob amser yn cadw dy air. Amen 
Gwyliwch Tom Daly yma

